FUAIUPU SAMOA
Ua vaevaeina upu i ni faavae autu se lua: Upu Faavae ma Upu Faufau. O lo o tatou tau’aveina, pei ona sau ai, o ni iunite tūto’atasi. O Upu Faavae, e iai uiga; a o Upu Faufau, e feseua’ia o latou uiga, ma faaalia mai ni feso’ota’iga i le vāfeagai o Upu Faavae, faailoa mafaufauga po o manatu e faamatala po o manatu e lagolago pe feso’ota’i ai mafaufauga, ma isi lava. E afe ma afe Upu Faavae i la tatou gagana; ae pe sili la’itiiti i le selau ni Upu Faufau. E te vaai i le tāua tele o na Upu Faufau – e itiiti ae malolosi tele. 
O lenei la, a tatou si’i faatasia (tuu faatasi) Upu Faavae ma Upu Faufau i ni fa’atūlagaga lelei, ua tatou maua ai ni fuaiupu. E matuā tāua le faasolo o upu i ni tulaga lelei ina ia gaoioi tatau ma ia taunuu ai le feso’ota’iga. O upu la, e fa’atapula’aina lo latou aogā pe a tutū na o i latou. E lē mafai ona tatou faamatala atoatoa, vagana ua su’i faasolo i se tulaga iloga i le faatulagaga o Upu. 
Ae peita’i fo’i, e lē mafai ona tatou faia o se faatulagaga e tasi o upu ina ia faamatala ai ituaiga mea eseese o tatou fia iloiloa. O le faatulagaga o upu , e tatau ona i totonu o ni mamanu eseese. E itiiti lava ni mamanu i so’o se gagana. O le gagana Peretania, e fausia atoa i luga o le 9 mamanu o fuaiupu faavae. O le gagana Samoa, e i luga o le 7 Mamanu Fuaiupu. 
O ni isi la nei o Mamanu Fuaiupu e 4 o le gagana Samoa. (A tā’ua se Nauna, e mafai ona suia e le Suinauna). 
Mamanu Fuaiupu #1

	Ua			sau		le va’a.
	Na 			o		matou.
	Sa 			alu 		ia.
Mamanu Fuaiupu #2 

		O lo o			latou			galulue.
		O le a			tatou			savavali.
		Ua 			ou 			fiu.
Mamanu Fuaiupu #3

Na			         matou		          faia		     le fale.
Na 			             ma		         tusia 		     le tala. 
Sa			         matou		         tulia 		    le pua’a.
Mamanu Fuaiupu #4

	Na 				fasi 		        e Toma 		   lona atalii.
	Ua				fau 	                 e Simi ma Sione	        le fale. 
	O lo o 				faitau 		         le tusi 		     a lo’u uso.  

Mai Mamanu Fuaiupu o i luga, ua mafai ai ona tatou faia ni fa’ai’uga tāua e uiga i fuaiupu Samoa: 

A o’o loa ina maumaututū i o tatou mafaufau nei fa’atūlagaga, ona faigofie ai lea ona tatou iloa po o le a le faatulagaga tatau mo Upu Faufau faatasi ma nauna, veape, ma suinauna. A māe’a lea, ua mafai loa la e i tatou ona faalelei atili o a tatou fuaiupu i le fa’aaogāga o nei upu teuteu po o ni isi upu lagolago. 
[bookmark: _GoBack]E lē gata i lea, ua iai fo’i se isi fa’atūlagaga e pei ona fa’ata’oto mai e le Afioga i le Polofesa ia John Mayer (1976), e pei o le faasologa aloa’ia lea: 


	Na popō
	e le pusi
	le isumu
	i lalo o le laulau
	anapo
	talu ai ua nofo ma soa’ai le mea’ai.


Na popō e le pusi le isumu i lalo o le laulau anapo talu ai ua nofo ma soa’ai le mea’ai.

Fuaiupu Samoa


Veape (po o Veape Lagolago + Veape), e amata ai fuaiupu Samoa


E mafai ona muamua Suinauna i le Veape (i le va o le Veape Lagolago ma le Veape) po o le mulimuli i le Veape.


O Nauna, e na o le mulimuli lava i le Veape.


A fai e lua Nauna e mulimuli i le Veape, o le Nauna Autu e faailoga pe ta'imua i ai le 'ē. O le Nauna lona lua e ta'ua o le Nauna Fa'a'ātoa.

